110.000 pertsonak bisitatu zuten Urbasa eta Andia Parke Naturala 2009an 

Sanzberro kontseilaria patronatuko bileraren buru izan da 

Ostirala, 2010eko ekainaren 25a
2009an 110.000 pertsonak bisitatu zuten Urbasa eta Andia Parke Naturala, patronatuak gaur jakin dituen datuen arabera. Patronatuak gaur egindako bileraren buru Begoña Sanzberro Iturriría Landa Garapeneko eta Ingurumeneko kontseilaria izan da. 

Bilera Bioitza kanpinean egin da gaur. 2008an eta 2009an espazio natural horretan garatutako jardunen balantzea egin da, eta 2010 eta 2012 bitartean garatuko diren proiektuen berri eman da. Azken horiek gauzatzeko 1.042.000 euroko inbertsioa egingo da guztira. 

Bisitarien kopuruari dagokionez, 2008an zein 2009an 110.000 izan ziren (70.000 pertsona Urbasa mendilerroan, 10.000 Andia mendilerroan eta 30.000 Urederraren iturburua erreserba naturalean). 2009an bisitarientzat egindako hobekuntzen artean, aipatzekoak dira seinaleztapenari dagozkionak, zuhaitz arriskutsuak moztea, Arratondo dolmena ixtea, Urederraren iturbururako sarbidea hobetzea eta bertako ibilbidea egokitzea, eta ‘la Caixarekin’ egindako bi jardunak Informazio Zentroa hobetzeko eta Monterutxoko bidezidorra egokitzeko. Horiek guztiak gaur aurkeztu ditu kontseilariak. 

Datozen urteetarako aurreikusitako jardunei dagokienez, Nafarroako Gobernuak milioi 1 euro baino gehiago inbertituko ditu 2010 eta 2012 bitartean planifikazio dokumentuetatik eratorritako gaietan. Horren barruan, Urbasa eta Andia Parke Naturala egokituko da, babes, trebakuntza, agertoki eta aisia eginkizunak behar den moduan bete ditzan. Gogoan izan behar da 340/2001 Foru Dekretuak, abenduaren 4koak, Urbasa eta Andia Mendiak erabili eta kudeatzeko Plan Zuzentzailea onesten duenak, lurraldea erabili eta antolatzeko arauak, jarraibideak eta irizpideak ezarri zituela, eta ondoren, 228/2007 Foru Dekretua, urriaren 8koa, “Urbasa eta Andia” izeneko Europar Batasunaren Intereseko Lekua Zainketa Bereziko Eremutzat jo eta hura kudeatzeko plana onesten duena, onetsi zela. 

2010erako jardunen bidez, larreak eta abereen segurtasuna, erabilera publikoko azpiegiturak, lurraldearen antolamendua eta fauna hobetuko dira. Modu horretan, erabilera publikoari dagokionez, aparkalekuak egokituko dira (harriak eta bestelakoak jarriko dira), Urbasako Informazioguneko erakusketan hobekuntzak egingo dira eta seinale berriak jarriko dira.
2010ean larreekin lotutako jardun nagusiak hauek dira: Marmol putzua berreraikitzea, Ikomar putzua garbitzea, Sosan (Zaborrate putzutik aurrera) eta Olderitzen askak jartzea eta San Donato pistan putzu berri baterako sarbidea. 

Beste lan batzuk hauek dira: abereen gaineko osasun-jardunak; sastrakak kentzea Astametan; txabolak garbitu eta eraistea; itxitura berriak Behekosare, Ordoz, Baiza eta Olaberrin; Urbasako eta Andiako perimetro-itxitura berrikustea; San Donaton itxitura berrikustea; Larraga putzuko askak; Lizarragako pareta berrikustea; Choas amildegia ixtea; eta Lizarraga amildegia garbitu eta ixtea.

Bestalde, eta mendiak antolatzeko proiektuaren barruan, hona hemen jardun nagusiak 2010ean: 50eko masako zurarentzako bidea irekitzea Andian, Aitzaluzarako sarbidea hobetzea eta Otsaportilloko pista konpontzea. Era berean, aipagarriak dira etorkizuneko zuhaitzak markatzea, berritzeko markaketak, adarrak moztea, itxiturak berrikustea, zuhaitz arriskutsuak inaustea, berriz inaustea eta mintegia eta plantazioak mantentzea.

Amaitzeko, eta beste urte batzuetan bezala, 2010ean zenbait jardun osagarri egin dira faunari lotuta: ugatzaren jarraipena egin da, ugatzarentzat elikadura osagarriaren gunea mantendu da, hegazti arrunten jarraipena egin da, miru gorriaren jarraipena egin da, sai zuri, belatz handi eta arrano beltz ugaltzaileen errolda hamabost egunik behin egin da; Andian eper grisa berreskuratzeko azterlana egin da; okil beltzaren errolda egin da; anfibioen putzuak itxi dira Peñablanca-Lezizan; eta saguzarrentzako kutxa-habiak jarri dira.

Jardunak 2008-2009

2008an eta 2009an egindako jardunei erreparatuz, zuhaiztien baso-erabilerari dagokionez, Andiako pagadiak antolatzeko proiektua eta zuraren eta enborren markaketak Basazelai, Mendarte, Bardoitza, Aitzalutza eta Iraolan nabarmendu behar dira. Era berean, Ordoz esparruan eta Barrangotan birsortze mozketen hondarrak zatikatu dira eta garbiketak egin dira Otsaportillo pistan eta Ordozen, eta azken horretan pista ere egokitu da. Gainera, Mendarte esparruan sastrakak kendu dira eta zenbait landare berriz landatu dira. 

Zuhaitzik gabeko inguruaren baso-erabilerari dagokionez, hurrengo hauen dokumentazioa izapidetu eta kontrolatu da: ardiak (32.617 buru); behiak (3.932 buru); eta zaldiak (2.367 buru), mugen itxiturak konpondu dira, harrobiko pistan hesi kanadarra jarri da, Palacio pista hobetu da eta abereentzako ur puntu berriak sortu dira: putzu berriak (Eskiza eta Urgunza) eta askak (Ikomar, Kattalituri eta Pinar del Raso). Era berean, esparruak itxi dira, amildegiak paretarekin edo hesiarekin itxi dira, amildegiak garbitu dira, Andia eta Lizarraga pista egokitu da eta Urgunzara joateko pista berria sortu da. 

2008an eta 2009an faunari lotutako jardun osagarriak ere egin dira, eta horietako batzuek 2010ean jarraipena izan dute. Aipatzekoak dira sai arre ugaltzailearen errolda, hegazti arrunten jarraipenak, anfibioen jarraipenak ur puntuetan, espergulariaren jarraipena, karramarroen jarraipena, putzuaren sorrera eta koleoptero xilofagoen azterlana Andiako pagadi lepatuetan.
